А  Ж  Р  И  М
(ярашганлиги муносабати билан жиноий жавобгарликдан озод қилиш ҳақида)

2020 йил декабрь ойининг 9 куни жиноят ишлари бўйича Фарғона вилояти Қўқон шаҳар судининг очиқ суд мажлиси ўз биносида бўлиб,
Раислик қилувчи: Х.А.Худайбердиев,
З.Э.Рахматиллаевнинг котиблигида, томонлардан Қўқон шаҳар прокурорининг ёрдамчиси Ғ.Рўзиев, судланувчи Д.З. ва унинг ҳимоячиси Қўқон шаҳар “Хақиқат тарафдори” адвокатлик бюроси адвокати М.Назиров, жабрланувчи А.М.Мухторалиев иштирокида, Д.З.га оид 1-1503-2001/---сонли жиноят ишини кўриб чиқди. 
Иш ҳужжатларига кўра:
Д.З. (Д.З.), --- йил --да Қўқон шаҳрида туғилган, Ўзбекистон Республикаси фуқароси, миллати ўзбек, маълумоти ўрта, оилали, уч нафар фарзанди бор, муқаддам судланмаган, Қўқон шаҳар, --- маҳалла фуқаролар йиғини, --- кўчаси, --уйда яшайди, иш бўйича эҳтиёт чораси сифатида муносиб хулқ-атворда бўлиш ҳақидаги тилхат орқали очиқда, айблов далолатномаси нусхасини 2020 йил 10 октябрда олган,
Ўзбекистон Республикаси ЖКнинг 168-моддаси 1-қисми билан айбланиб судга берилган.
Суд, жиноят иши бўйича жабрланувчининг ярашиш тўғрисидаги аризасини, иш материаллари билан бирга кўриб чиқиб, судланувчи, жабрланувчи содир этилган жиноят ҳолатлари юзасидан кўрсатувларини ва томонларни фикрини тинглаб, қуйидагиларни

А  Н  И  Қ  Л  А  Д   И:

Судланувчи Д.З. 2020 йил 12 август куни ўзганинг мулкини алдаш ёки ишончни суиистеъмол қилиш йўли билан ўзганинг мулкини қўлга киритиш мақсадида, Қўқон шаҳар -- кўчаси --уйда жойлашган “--” номли савдо дўконида Мухторалиев Ахмаджон Мухамаджон ўғлига 50 кв/м қора гранит кафели кераклигини билиб, бир кунда яшаш манзилига етказиб беришини айтиб алдаб, уни 7.161.700 сўмга тенг бўлган 700 АҚШ доллари пулларини фирибгарлик йўли билан қўлга киритган.
Судланувчи Д.З. суд мажлисида ўз айбига тўлиқ иқрорлик билдириб, 2020 йил 12 август куни Қўқон шаҳар -- кўчаси --уйда жойлашган “---” номли савдо дўконига А.Мухторалиев келиб, 50 кв/м қора гранит кафели кераклигини айтганида, унга Тошкентдаги омборида борлигини, эртага олиб келиб, уйига етказиб беришини билдирганида, А.Мухторов рози бўлиб, ўзаро келишиб, кафел учун 700 АҚШ доллари ташлаб кетганини, сўнг Тошкентдаги омборидан ҳам Тошкентдаги танишларидан ҳам А.Мухторов сўраган кафелни тополмаганини, пулларни эса сарфлаб юбориб, А.Мухторовга ўз вақтида қайтариб беролмаганини, ҳозирда жабрланувчи А.М.Мухторалиев етказилган зарарни тўлиқ қоплаб, у билан ўзаро ярашиб олганлигини, қилмишидан чин кўнгилдан пушаймонлигини, жабрланувчини унга нисбатан ҳеч қандай даъвоси йўқлигини инобатга олиб, жавобгарликдан озод қилишни сўради.
Жабрланувчи Мухторалиев Ахмаджон Мухамаджон ўғли суд мажлисида судга ярашиш тўғрисидаги ариза билан мурожаат қилиб, 2020 йил 12 август куни Қўқон шаҳар --- кўчаси ---уйда жойлашган “---” номли савдо дўконига 50 кв/м қора гранит кафели олиш учун келганида, сотувчи Д.З. кафел Тошкентдаги омборида борлигини, эртага олиб келиб, уйига етказиб беришини айтганлиги учун у билан ўзаро келишиб, Д.З.га кафел учун 700 АҚШ доллари ташлаб кетганини, эртаси куни Д.З. билан гаплашганида, у кафел етиб келмаганлигини айтганини, орадан бир неча кун ўтиб ҳам Д.З. ҳар хил баҳоналар қилиб, унга пулини ёки кафелни бермаганидан сўнг ҳолат юзасидан ИИБга ариза берганини, ҳозирда етказилган зарар тўлиқ қопланганлигини, судланувчи Д.З.га нисбатан ҳеч қандай даъвоси йўқлигини кўрсатиб, уни жавобгарликдан озод этишни сўради.
Д.З.нинг жиноий ҳаракатлари Ўзбекистон Республикаси ЖКнинг 168-моддаси 1-қисми билан квалификация қилинган.
Ўзбекистон Республикаси Олий суди Пленумининг 2002 йил 25 декабрь кунги “Ярашув тўғрисидаги ишлар бўйича суд амалиёти ҳақида”ги қарорининг 3-қисмида, “Тушунтирилсин-ки, қонунда ярашув тўғрисидаги ариза суриштирув ва дастлабки терговнинг исталган босқичида, яъни шахс гумон қилинувчи ёки айбланувчи тариқасида ишда иштирок этишга жалб қилинган пайтдан бошлаб, судланувчи эса жиноят ишини кўриб чиқаётган биринчи инстанция суди маслаҳатхона (алоҳида хона)га киргунга қадар берилиши мумкинлиги назарда тутилган” деб кўрсатилган, шунингдек, ушбу Пленум қарорининг 5-қисмида, “Шунингдек, ярашув тўғрисидаги ишлар бўйича суд муҳокамаси жиноят иши судга келган пайтдан эътиборан ўн суткадан кечиктирилавгуст ўтказилади. Ярашув тўғрисидаги ариза суд мажлисида берилган ҳолларда, бу масала суд мажлисида дарҳол ҳал этилиши лозимлиги судларга уқтирилсин” деб кўрсатилган.
Ўзбекистон Республикаси ЖКнинг 661-моддасида, ушбу кодексининг 168-моддаси 1-қисмида кўрсатилган жиноятни содир этган шахс, агар ўз айбига иқрор бўлса, жабрланувчи билан ярашса ва етказилган зарарни бартараф этса, жиноий жавобгарликдан озод қилиниши мумкин” деб кўрсатилган.
Ўзбекистон Республикаси ЖПКнинг 84-моддаси 4-қисмида, “Жабрланувчи Жиноят кодексининг 661-моддасида назарда тутилган жиноятлар тўғрисидаги ишлар бўйича гумон қилинувчи, айбланувчи, судланувчи билан ярашган тақдирда жиноят иши ушбу Кодекснинг 62-бобида белгиланган тартибда суд томонидан айбилик масала ҳал қилинмасдан туриб тугатилиши мумкин” деб кўрсатилган.
Суд, Ўзбекистон Республикаси ЖПКнинг 585-моддаси талабларидан келиб чиқиб, ярашиш тўғрисидаги аризаси ихтиёрий равишда ёзилганлигини, судланувчи Д.З. ўз айбига ихтиёрий иқрор бўлганлигини, қилмишидан чин кўнгилдан пушаймонлигини, оилавий шароитини, муқаддам судланмаганлигини, етказилган моддий зарар тўлиқ қопланганлигини, жабрланувчини унга нисбатан ҳеч қандай даъвоси йўқлигини, тарафларни ярашув битимига розиликларини инобатга олиб, Ўзбекистон Республикаси ЖПКнинг 84-моддаси 4-қисмига асосан Д.З.ни айблилик масаласини ҳал қилмасдан туриб, уни жиноий жавобгарликдан озод қилиб, жиноят ишини тугатишни лозим деб топди.
Юқоридагиларга кўра, суд Ўзбекистон Республикаси ЖКнинг 661-моддаси, ЖПКнинг 84, 401, 582-583, 585-586-моддаларини қўллаб,

А  Ж  Р  И  М       Қ  И  Л  Д  И :

Ўзбекистон Республикаси ЖКнинг 168-моддаси 1-қисми билан айбланган Д.З. (Д.З.) жабрланувчи Мухторалиев Ахмаджон Мухамаджон ўғли билан ўзаро ярашиб олганлиги муносабати билан ЖКнинг 661-моддасига асосан жиноий жавобгарликдан озод қилинсин ва жиноят иши Ўзбекистон Республикаси ЖПКнинг 84-моддаси 4-қисмига асосан тугатилсин.
Д.З.га нисбатан қўлланилган муносиб ҳулқ-атворда бўлиш ҳақидаги тилхат эҳтиёт чораси ажрим қонуний кучга киргандан сўнг бекор қилинсин.
Ажримдан норози томон 10 кун муддат ичида жиноят ишлари бўйича Қўқон шаҳар суди орқали жиноят ишлари бўйича Фарғона вилоят судига хусусий шикоят ва хусусий протест келтиришлари мумкин.

Раислик қилувчи:                    (имзо)                          Х.А.Худайбердиев

Нусхаси аслига тўғри:                                                   	Х.А.Худайбердиев
